
Vátryggingafélagið V h.f. v frjálsrar ábyrgðartryggingar H

Kona slasaðist í afgreiðsluhúsi söluaðila byggingarefnis þ. 10.11.2005.

Gögn.
1. Málskot móttekið þ. 23.5.2006 ásamt fylgiskjölum 1-12
2. Bréf V h.f. dags. 9.6.2006 ásamt fylgiskjali 1.

Málsatvik.

Í lögregluskýrslu er haft eftri M að slysið hafi viljað þannig til að hún hafi verið að færa sig undan
vörubíl sem hafi verið ekið inn í timburskemmuna þegar hún rak fótinn í spýtur sem voru í bunka
á gólfinu en hún hafi verið að versla lista og verið að fylgja starfsmanni eftir til að fara í
listasöluna. M segir að spýturnar sem hún hrasaði um hafi verið á gönguleið hennar. Starfsmaður
H sem var á vettvangi í umrætt sinn segir að M hafi verið að ganga út úr timbursölu þegar
vörubifreið hafi verið ekið inn og hafi M þurft að víkja til að verða ekki fyrir bifreiðinni og þegar
hún hafi verið kominn yfir hvíta línu á gólfinu hafi hún rekið sig á spýtur og fallið í gólfið.
Starfsmaður H segir að viðskiptavinir eigi ekki að fara inn fyrir umrædda hvíta línu. Lögmaður M
krefst bóta úr frjálsri ábyrgðartryggingu H hjá V. og bendir á að skyldur fasteignareiganda séu
mjög ríkar um búnað og umferðarleiðir þannig að komið sé í veg fyrir hættu en ekki hafi verið um
það að ræða að H hafi fylgt slíkum reglum nægjanlega þá er bent á ýmsar aðrar ástæður sem
lögmaðurinn telur fella bótaskyldu á H í þessu tilviki og vísað til dóms Hæstaréttar í málinu
385/2003. V hafnar bótaskyldu og telur að M hafi borið að sýna sérstaka aðgátt í umrætt sinn og
ósannað sé að tjón M megi rekja til saknæms vanbúnaðar fasteignar eða annarra atvika.

Álit.

Ekki hefur verið sýnt fram á það í málinu að H hafi sýnt af sér vanrækslu við frágang og búnað
húsnæðis þess þar sem slysið varð að það felli skaðabótaábyrgð á H vegna þess slyss sem hér um
ræðir. Slys M er því ekki bótaskylt úr frjálsri ábyrgðartryggingu H hjá V.

Niðurstaða.

Tjón M er ekki bótaskylt úr frjálsri ábyrgðartryggingu H hjá V.

Reykjavík 27.6.2006.

